
REPUBLIKA E SHQIPËRISË
GJYKATA E LARTË
KOLEGJI PENAL

Nr. 23 i Regj. Themeltar 
Nr. 23 i Vendimit 
VENDIM

NЁ EMЁR TЁ REPUBLIKЁS


Kolegji Penal i Gjykatës së Lartë i përbërë nga:





Edmond Islamaj
Kryesues





Guxim Zenelaj

Anëtar





Mirela Fana

Anëtare




Shkëlzen Selimi
Anëtar





Artan Zeneli

Anëtar

Asistuar nga sekretare gjyqësore Elona Kardhiqi, sot në datën 22.12.2015, mori në shqyrtim në seancë gjyqësore çështjen penale, që i përket:

Kërkues : 


Sokol Hasani 
Objekti:
Kundërshtim i vendimit të Prokurorisë së Përgjithshme për “Mosfillimin e procedimit penal” në lidhje me kallëzimin nr.690/1, datë 19.05.2015, ndaj shtetasit Edi Rama, Kryeministër i Republikës së Shqipërisë dhe shtetasit Tony Blair, këshilltar i Kryeministrit. 

Baza Ligjore:
 

Neni 75 dhe 291, paragrafi 2, të Kodit të Procedurës Penale.

1. Shtetasi Sokol Hasani, ka paraqitur kallëzim penal në Prokurorinë e Përgjithshme ndaj shtetasit Edi Rama, me cilësinë e Kryeministrit të Republikës së Shqipërisë për veprën penale të “Shpërdorimit të detyrës”, parashikuar nga neni 248 dhe ndaj shtetasit Tony Blair, me cilësinë e këshilltarit të Kryeministrit, për veprën penale të “Ushtrimit të ndikimit të paligjshëm ndaj personave që ushtrojnë funksione publike”, parashikuar nga neni 245/1 të Kodit Penal.
2. Prokuroria e Përgjithshme në datën 09.06.2015 ka marrë vendimin për “Mosfillimin e procedimit penal” ndaj shtetasit Edi Rama, Kryeministër i Republikës së Shqipërisë dhe ndaj shtetasit Tony Blair, këshilltar i Kryeministrit.

3. Kallëzuesi është njohur me këtë vendim dhe në datën 19.06.2015 ka paraqitur pranë Gjykatës së Lartë kërkesë për kundërshtim të vendimit të Prokurorisë së Përgjithshme të datës 09.06.2015 për “Mosfillimin e procedimit penal” ndaj shtetasit Sali Berisha.
KOLEGJI PENAL I GJYKATËS SË LARTË

pasi dëgjoi relatimin e gjyqtarit Edmond Islamaj; dëgjoi prokurorin pranë Gjykatës së Lartë A. Nela, i cili kërkoi, rrëzimin e kërkesës së shtetasit Sokol Hasani; në mungesë të kërkuesit Sokol Hasani; dhe pasi e diskutoi çështjen në tërësi,

V Ë R E N

Se vendimi i datës 09.06.2015 i “Mosfillimit të procedimit penal” i Prokurorisë së Përgjithshme është rrjedhojë e zbatimit të drejtë të ligjit procedural penal dhe si i tillë, duhet të lihet në fuqi dhe të rrëzohet kërkesa e palës kërkuese. 
A. Rrethanat e faktit e arsyetimi i vendimit të mosfillimit.
4. Shtetasi Sokol Hasani, ka paraqitur kallëzim penal në Prokurorinë e Përgjithshme ndaj shtetasit Edi Rama, me cilësinë e Kryeministrit të Republikës së Shqipërisë për veprën penale të “Shpërdorimit të detyrës”, parashikuar nga neni 248 dhe ndaj shtetasit Tony Blair, me cilësinë e këshilltarit të Kryeministrit, për veprën penale të “Ushtrimit të ndikimit të paligjshëm ndaj personave që ushtrojnë funksione publike”, parashikuar nga neni 245/1 të Kodit Penal.
5. Kallëzuesi parashtron se është vënë në dijeni të marrëveshjes së lidhur midis qeverisë shqiptare dhe shoqërisë “Crown Agents”, me objekt menaxhimin e shërbimeve doganore në Republikën e Shqipërisë. Me qëllim bërjen transparent të kësaj marrëveshje kallëzuesi i është drejtuar disa herë Kryeministrit Edi Rama, duke i kërkuar informacion të detajuar në lidhje me këtë marrëveshje. Sipas kallëzuesit, përgjigjet e ardhura ishin përgjigje kortezie, që nuk sqaronin asgjë. Në vijim është njohur nga shtypi me faktin e mosrealizimit të planit të të ardhurave doganore dhe me faktin se Drejtoresha e Përgjithshme e Doganave kishte dhënë dorëheqjen nga detyra.
6. Duke vlerësuar këto fakte kallëzuesi pretendon se dhënia me koncesion e shërbimit doganor shoqërisë “Crown Agents”, është në kundërshtim me Kushtetutën e Republikës së Shqipërisë, në kundërshtim me interesat kombëtare. Dhënia me koncesion kompanive të huaja e shërbimeve themelore me interes monetar, sipas kallëzuesit sjell jo vetëm dëm ekonomik ndaj nesh dhe përfitim kompanive, por “dëmton moralisht ndërkombëtarët”.
7. Në lidhje me shtetasin Tony Blair, kallëzuesi deklaron se : “Për sa i përket z. Blair, për të cilin kam respekt jo thjesht nga mbiemri i njëjtë me G.O. të cilin e admiroj si shkrimtar e analist politik, vepra për të cilën depozitoj kallëzimin mund të jetë dhe “koincidencë”... ose “një sërë koincidencash” që nisin me “Crown”... e mbarojnë “me familjen”... Këtë gjithashtu e vendos Prokuroria e Përgjithshme bazuar në nenin 80/2 të Kodit të Procedurës Penale”.
8. Si përfundim, kallëzuesi Sokol Hasani ka kërkuar nga Prokuroria e Përgjithshme regjistrimin e procedimit penal ndaj Kryeministrit Edi Rama dhe shtetasit Tony Blair për veprat penale të parashikuara nga nenet 248 dhe 245/1 të Kodit Penal.
9. Organi procedues ka arsyetuar në vendimin e tij se, në këto rrethana, Kryeministri Edi Rama dhe këshilltari i tij, Tony Blair, nuk kanë kryer veprat penale të parashikuara nga nenet e mësipërme të Kodit Penal.
10. Kallëzuesi është njohur me këtë vendim dhe për këtë shkak ai ka paraqitur pranë Gjykatës së Lartë kërkesë për kundërshtim të vendimit të Prokurorisë së Përgjithshme, datë 09.06.2015 për “Mosfillimin e procedimit penal” ndaj shtetasit Edi Rama, Kryeministër i Republikës së Shqipërisë dhe ndaj shtetasit Tony Blair, këshilltar i Kryeministrit.

B. Në lidhje me kërkesën e paraqitur nga kallëzuesi.

11. Kolegji Penal i Gjykatës së Lartë vlerëson se ankimi i paraqitur nga kallëzuesi është në kompetencën lëndore të Gjykatës së Lartë për t’u gjykuar, e cila në këtë rast ka juridiksionin fillestar. Në nenin 141 të Kushtetutës së Republikës së Shqipërisë përcaktohet se:... “Gjykata e Lartë ka juridiksion fillestar dhe rishikues. Ajo ka juridiksion fillestar kur gjykon akuzat penale kundër Presidentit të Republikës, Kryetarit dhe anëtarëve të Këshillit të Ministrave, deputetëve, gjyqtarëve të Gjykatës së Lartë dhe gjyqtarëve të Gjykatës Kushtetuese”.
12. Në nenin 75, germa (b), paragrafi i dytë të Kodit të Procedurës Penale gjithashtu përcaktohet se: ... Gjykata e Lartë gjykon në shkallë të parë, me trup gjykues të përbërë nga 5 gjyqtarë të përcaktuar me short, veprat penale të kryera nga Presidenti i Republikës, Kryetari dhe anëtarët e Këshillit të Ministrave, deputetët, gjyqtarët e Gjykatës së Lartë dhe gjyqtarët e Gjykatës Kushtetuese, kur këta janë në këto funksione në kohën e gjykimit...
13. Në vështrim të këtyre përcaktimeve të ligjvënësit, shtetasi Edi Rama është Kryeministri i Republikës së Shqipërisë dhe për rrjedhojë Gjykata e Lartë ka juridiksion fillestar. 
14. Kolegji Penal i Gjykatës së Lartë pasi dëgjoi palët dhe administroi provat e paraqitura në gjykim, arrin në përfundimin se ankimi i paraqitur nga kallëzuesi Sokol Hasani, Drejtor Ekzekutiv “Lëvizja për Mbrojtjen e të Drejtave Universale (L.D.M.U)”, është i pambështetur në ligj dhe si i tillë nuk do të pranohet. 
15. Kështu, për sa i përket kallëzimit, Kolegji Penal i Gjykatës së Lartë, vlerëson të drejtë përfundimin e arritur nga organi i akuzës për këtë vepër për faktin se në rastin konkret nuk konstatohen elementet e veprave penale “Shpërdorimit të detyrës” dhe “Ushtrimit të ndikimit të paligjshëm ndaj personave që ushtrojnë funksione publike”, parashikuar këto nga neni 248 dhe 245/1 të Kodit Penal.
16. Në arsyetimin e vendimit, organi i akuzës ka motivuar mungesën e elementëve të figurës së veprës penale objekt i kallëzimit dhe ndër të tjera argumenton se nuk është detyrë funksionale e organit të prokurorisë, ushtrimi i kontrollit mbi aktivitetin ekonomiko-financiar të qeverisë apo të subjekteve të tjera juridike, por ky kontroll është detyrim ligjor për t’u kryer nga Kontrolli i Lartë i Shtetit.

17. Vendimi i prokurorit për mosfillimin e procedimit penal vlerësohet i ligjshëm, edhe për shkak të kuptimit dhe të zbatimit të drejtë të ligjit material dhe procedural penal. 
18. Sipas nenit 290, germa (ç) të Kodit të Procedurës Penale, përcaktohet qartë se në cilat raste organi procedues merr vendim për mosfillimin e procedimit penal. Në rastin konkret, vendimi i ankimuar është i bazuar në nenet 277/3, 290, germa (ç) e neni 291 të Kodit të Procedurës Penale (fakti penal nuk parashikohet si vepër penale).
19. Në kushtet kur, në bazë të kallëzimit e materialeve shoqëruese të tij, është e qartë situata procedurale dhe ajo penale e hetimit, nuk vlerësohet me vend vazhdimi i hetimeve të mëtejshme për këtë çështje.
C. Në lidhje me zgjidhjen e çështjes.
20. Kolegji Penal i Gjykatës së Lartë e gjen të drejtë vendimin Prokurorisë së Përgjithshme për mosfillimin e procedimit penal për kallëzimin penal nr.10, viti 2015, regjistruar në Prokurorinë e Përgjithshme ndaj shtetasit Edi Rama, me cilësinë e Kryeministrit të Republikës së Shqipërisë dhe ndaj shtetasit Tony Blair, me cilësinë e këshilltarit të Kryeministrit, si një vendim të dhënë në zbatim të drejtë të ligjit material dhe procedural penal.
21. Vendimi është rrjedhojë e kuptimit dhe zbatimit të drejtë të ligjit penal dhe, si i tillë, Kolegji Penal i Gjykatës së Lartë vlerëson se ai do të lihet në fuqi. 
PЁR KЁTO ARSYE

Kolegji Penal i Gjykatës së Lartë, bazuar në përcaktimet e neneve 277/3, 290/Ç e 291 të Kodit të Procedurës Penale,

V E N D O S I

Rrëzimin e kërkesës së kërkuesit Sokol Hasani për kundërshtimin e vendimit të mosfillimit të çështjes penale ndaj shtetasit Edi Rama, lidhur me kallëzimin nr.690/1, datë 19.05.2015.

Tiranë, më 22.12.2015
A N Ë T A R   
 
 A N Ë T A R  

  K R Y E S U E S

        Guxim ZENELAJ 

 Mirela FANA

  Edmond ISLAMAJ

       A N Ë T A R       
 

  A N Ë T A R



   Shkëlzen SELIMI


 Artan ZENELI

